Þingskjal 16.


Ályktun um öryggis- og tryggingamál.

Samþykkt á 26. þingi SSÍ 4. – 5. desember 2008.

26. þing Sjómannasambands Íslands hafnar alfarið aukinni þátttöku sjómanna í kostnaði við slysatryggingar. Í gerðardómi skv. lögum nr. 34/2001um kjaramál fiskimanna og fleira, var slysatryggingu sjómanna á fiskiskipum breytt á þann veg að bætur greiðast nú á grundvelli skaðabótalaga nr. 50/1993. Á móti verulega bættri slysatryggingu greiða sjómenn sjálfir hluta af kostnaðaraukanum vegna þessa. Í kjaraviðræðunum sem nú standa yfir krefst LÍÚ þess að hlutur sjómanna í slysatryggingunni verði aukinn. Rökin eru þau að iðgjald tryggingarinnar hafi hækkað verulega þar sem bætur séu hærri en upphaflega var gert ráð fyrir Þingið bendir á að leiðin til að lækka þennan kostnað er að fækka slysum. Það má m.a. gera með því að þess sé gætt að skip séu ekki undirmönnuð, þannig að það verði ekki regla heldur undantekning að sjómenn standi frívaktir og hvíldartími þeirra með því þver brotinn. Á þann hátt dregur úr kostnaði vegna slysa og iðgjald lækkar. 26. þing Sjómannasambands Íslands skorar á alla sem vinna að öryggismálum sjómanna að samhæfa krafta sína þannig að verulegur árangur náist sem fyrst í að fækka slysum á sjó. Eitt af því sem þarf að gera er að samræma skráningu slysa á sjó.

26. þing Sjómannasambands Íslands hvetur skipstjórnarmenn og útgerðir til að sjá til þess að björgunaræfingar séu haldnar reglulega um borð í skipum sínum eins og lög mæla fyrir um. Talið er að aðeins séu haldnar lögbundnar öryggisæfingar um borð í 15% skipa í íslenska fiskiskipaflotanum. Vegna þessa hlýtur það að vera nauðsynlegt að teknar verði stikkprufur um borð í skipum og skipverjar skikkaðir á æfingar mánaðarlega eins og lög kveða á um.

26. þing Sjómannasambands Íslands bindur miklar vonir við vinnu Verkefnastjórnar í öryggismálum sjómanna og væntir þess að framlag hennar verði liður í að fækka slysum til sjós.

26. þing Sjómannasambands Íslands fagnar því að frumvarp sé í burðarliðnum þar sem skylt verður að lögskrá skipverja á öll skip sem gerð eru út í atvinnuskyni. Þá verður skylt að lögskrá skipverja á smábátaflotann og þannig að fylgjast með því hverjir eru um borð og að réttindi og haffæri sé til staðar. Þingið hvetur samgönguráðherra til að leggja frumvarpið sem fyrst fyrir Alþingi og hvetur jafnframt alþingismenn til að samþykkja frumvarpið svo það verði sem fyrst að lögum. Þingið telur það mikla réttarbót fyrir smábátasjómenn að skylt verði að lögskrá á smábátana með sama hætti og á stærri skipin.

26. þing Sjómannasambands Íslands hvetur útgerðarmenn og Siglingastofnun til úrbóta á öryggisbúnaði skipa og afnema allar undanþágur þar um. Einnig að allar reglur um öryggisbúnað verði samræmdar burtséð frá aldri skipa.

Samþykkt samhljóða.

